
113 年全國語文競賽臺灣客語朗讀文章國中學生組（四縣腔） 

編號 1 號 

【講分人增志个話】彭瑞珠原作 

細細仔个時節，係講𠊎毋堵好在禾埕跌倒，黏時就會聽著吾

婆盡毋盼得个聲：「啊哦，吾心肝仔﹗毋怕、毋怕，會較高

咧﹗」雖然，佢毋會來牽𠊎，愛等𠊎䟘起來，正會跍下來看𠊎有

哪位受傷無？毋過，這句有惜又有鼓勵个話，有安慰著𠊎。就算

痛到目汁跈等就哱出來吔，𠊎乜罕得噭，因為，𠊎想等：「𠊎會

較高……。」就毋記得痛吔﹗ 

雖然佢講：「自家跌倒，愛自家蹶䟘起來；該痛，乜無人好

代你痛啊﹗」毋過，見擺係有人嫌𠊎：「這……，大頭确﹗細妹

人个額頭恁闊，合……有生角哦﹗」吾婆就會代𠊎應講：「吾孫

女仔，天庭飽足、日月有照，係聰明又有福氣个人，你知人麼

个﹗」該係吾婆罕得同人詏嘴个時節。 

麼个係「天庭飽足、日月有照」，𠊎毋知；該句「聰明又有

福氣个人」，𠊎聽有。加添，學校个智力測驗乜講𠊎比一般个人

「聰慧」，故所，𠊎相信吾婆講个：𠊎係一個有福氣个人。因為

聰明，學校先生、屋下阿姆都會匉1已多事頭分𠊎𢯭做，𠊎自家又

                                                           
1 匉：音 pangˊ；分配、分散。 

有當多想看个書、想學个才藝，「時間管理」就變到當重要。因

爭係「有福氣个人」，故所，項項事頭𠊎都準係學才藝恁樣，做

到當歡喜，其實乜比讀書好搞多吔。 

記得有一擺，𠊎投吾婆講：「某某伯姆，講若壞話﹗」吾婆

先看向該伯姆屋下，又看等佢逐日會經過个屋前路面，再看向崁

下个河壩，正應𠊎講：「佢，盡煞猛哦﹗」意思係講：有影、無

影由在人，𠊎淨看著佢个認分摎煞猛。吾婆無讀過書，哪知「三

人行，必有我師」這句話，毋過，「擇人个優點，來學習；反省

自家，有共樣个缺點無？」這，確實係吾婆教𠊎个。 

惜你个人，望你幸福、望你增志，總係會鼓勵你；希望，𫣆

兜講出去个話，乜做得鼓勵著別人，分人一時受用或者係一生人

受用，都好﹗ 

113 年全國語文競賽臺灣客語朗讀文章國中學生組（海陸腔） 

編號 1 號 

【講分人增志个話】彭瑞珠原作 

細細个時節，係講𠊎毋堵好在禾埕跢倒，黏時就會聽著𠊎婆

盡毋盼得个聲：「啊哦，𠊎心肝仔﹗毋怕、毋怕，會較高咧﹗」

雖然，佢毋會來牽𠊎，愛等𠊎䟘起來，正會痀下來看𠊎有哪位著

傷無？毋過，這句有惜又有鼓勵个話，有安慰著𠊎。就算痛到目

汁跈等就哱出來咧，𠊎乜罕得噭，因為，𠊎想等：「𠊎會較

高……。」就毋記得痛咧﹗ 

雖然佢講：「自家跢倒，愛自家蹶䟘起來；該痛，乜無人好

替你痛啊﹗」毋過，見擺係有人嫌𠊎：「這……，大頭确﹗細妹

人个額頭恁闊，合……有生角哦﹗」𠊎婆就會替𠊎應講：「𠊎孫

女，天庭飽滿、日月有照，係聰明又有福氣个人，你知人麼

个﹗」該係𠊎婆罕得摎人詏嘴个時節。 

麼个係「天庭飽滿、日月有照」，𠊎毋知；該句「聰明又有

福氣个人」，𠊎聽有。加勝，學校个智力測驗乜講𠊎比一般人

「聰慧」，所以，𠊎相信𠊎婆講个：𠊎係一個有福氣个人。因為

聰明，學校先生、屋下阿姆都會匉1已多事頭分𠊎𢯭做，𠊎自家又

1 匉：音 pangˋ；分配、分散。 

有當多想看个書、想學个才藝，「時間管理」就變到當重要。因

為係「有福氣个人」，所以，項項事頭𠊎都準係學才藝恁樣，做

到當歡喜，其實乜比讀書好搞多咧。 

記得有一擺，𠊎投𠊎婆講：「某某伯姆，講你个壞話﹗」𠊎

婆先看向該伯姆屋下，又看等佢逐日會經過个頭前，再過看向崁

下个河壩，正應𠊎講：「佢，盡煞猛哦﹗」意思係講：有影、無

影由在人，𠊎單淨看著佢个認分摎煞猛。𠊎婆無讀過書，哪知

「三人行，必有我師」這句話，毋過，「擇人个優點，來學習；

反省自家，有共樣个缺點無？」這，確實係𠊎婆教𠊎个。 

惜你个人，望你幸福、望你增志，總係會鼓勵你。希望，𫣆

俚講出去个話，乜做得鼓勵著別人，分人一時受用或者係一生人

受用，都好﹗ 

顏 筱恬
文字方塊
三重高中113學年度國語文競賽客語朗讀-海陸腔(國中部)




